
Edsel Juliet ta bisa e hulandesnan na Hulanda “No bati man pa mi!”

Na Hulanda hulandesnan ta bati man pa un artista asina e kaba di toka un piesa. Anto Edsel “Payo” Juliet ta bisa nan: “No bati man pa mi, boso a bati man kaba”. Pasobra pa un yu di Kòrsou risibí aplouso ... dansflur mester a yena rant rant ku baliadores”! Pa e motibu akí tambe Edsel Juliet a duna su produkshon nobo e título “Lag’é Sapatu Zona!” .

Riba e CD nobo tin diestres (13) piesa pasobra Edsel Juliet ta kustumbrá di graba semper mas ku dies piesa. E ta bisa: “Si Dios a duna mi nan, mi no por bisa nò!” Musikonan ku a traha riba e tremendo produkshon aki ta, Keyboard: Albert Windster, Eric Ignatia i Ernesto van Dal. Strings: Juny Juliet. Drums: Roy Bhagwandin. Gitara: Harrold Biervliet en Henry Lebacs. Bas: Lesley Leeflang. Tròmòn: Hector Sampson. Tròmpèt: Emanuel Protesio, Master: Julio Hernandez 
Perkushon, produkshon, teksto i areglonan: Edsel Juliet.

Kada piesa ta un historia riba su mes. Payo ta duna un splikashon breve di algun título:  “Amor skondí” ta trata di un persona kasá ku a namorá di un otro ku tambe ta kasá. “Mijn Troelala” ta kanta un kabayero Antiano ku su hulandes no ta di aki te aya. Na Kòrsou el a stima un dama hulandes ku a bai biba na Hulanda bèk. E letranan di “Di kon bo no ke”  kasi ta papia pa nan mes. E mensahe ta hinká den un bachi grasioso i ta konsehá pa no laga eksperensha di pasado stroba bo di risibí amor sinsero. “Pasó mi stima bo” ta un kontesta riba “Di kon bo no ke”. Tin biaha konsientemente òf inkonsientemente nos ta kere ku ta di mes nos pareha ta stima nos i ke kompartí su bida ku nos. “Wanta Namera” ta trata di un dama ku yama Namera i su fam ta Wagira. Na un fiesta e kabayero -un hòmber nèchi i desente-, ta komplasé Namera i ta baila algun piesa kuné. Pero su manisé, ata Namera ta blo na su porta di kas. Un bòmbòshi kompleto! E kantika “ Wilma” ta na hulandes i ta tokante un “hijger” ku ta yama i molestiá Wilma na telefon te ora ku Wilma laga polis arest’é.

 “Lag’é Sapatu Zona!”  ta un CD ku rítmonan kombiná popular manera e bandanan di Antia ta toka awor akí, pero den stail legítimo di Edsel Juliet. E produkshon ta kubri un variedat di rítmo, for di montuno te ku Housemusic! Un produkshon manera nan ta bisa na hulandes: “Voor stratenmakers tot bankdirecteuren”. Ku kantika na papiamentu, spañó, hulandes i sranan tongo. Payo su meta ku e CD ta pa “Laga tur hende skuch’é i no keda sin wak su presentashon riba esenario!” For di mañan tur radio emisora ta risibí e produkshon aki. Pronto “Lag’é Sapatu Zona!”  ta optenibel den tur diskobar na Antia. 

Djasabra promé di aprel Edsel “Payo” Juliet mes ta bin Kòrsou pa dos siman. Pa informashon tokante Payo su presentashonnan òf pa hasi un sita ku Payo durante su estadia, por yama telefon: 560-3834 Verona Music. Su website por sierto masha bunita ta www.edseljuliet.com. For di awe nos ta yama Payo un biaha mas bon biní na su dushi isla i ta dese’é tur éksito ku su produkshon nobo “Lag’é Sapatu zona!”. 

